
Ләлә чәчәкләре батырларга дан җырлый!

          Мин бүген йокыдан бик иртә уяндым. Уяндым да, югарыдан елмайган кояшка, зәп-зәңгәр күк йөзенә сокланып, тәрәзә төбендә сайрашкан кошларның җырларын тыңлап, аларны бүлдерүдән куркып, бик озак яттым. Әйдә, сайрасыннар, тыныч, матур, имин тормышыбызга дан җырласыннар. Бабаларыбыз яулаган ирек дәвамлы булсын, йокыдан бары тик әнә шулай иркәләнеп, елмаеп кына уянырга язсын. 

         Без сугыш хәсрәтләрен, авырлыкларны китаплардан гына укып, кинолардан гына карап, әби-бабаларыбыз сөйләгәннәр буенча гына беләбез. Сугыш елларындагы тормыш, көнкүреш, яшәешне дә бөтен барлыгы белән кабул итә алмыйбыз, музей залларындагы кебек шома, матур итеп кенә күз алдына китерәсебез килә. Әйтерсең лә, күз яшьләре, югалтулар, ачы хәсрәтләр бер уйдырма гына... Юк икән шул, миллионлаган корбаннар, югалтулар белән тирән яра калдырган сугыш уйдырма гына түгел икән. Юкса, дәү әтием Искәндәр Вәлиәхмәтов бүген, инде чал чәчле бабай булгач та, “Әти” дип әйтү теләге белән янмас иде, дәү әнием Флера да сугышта баш капкачын калдырып кайткан әтисе Зарифның сызлануларын сөйләп өзгәләнмәс иде.

       Апас туган якны өйрәнү музеена керәм. Биредә иң зур, үзәк зал сугыш елларына алып кайта. Яңа туган сабый тибрәлгән бишек тә, эш кораллары, киемнәр дә, көнкүреш җиһазлары, хәтта китаплар, газета-журналлар да бөтенләй башкача, безгә ят күренеш. 

     -Сугыш беткән көнне туктап калган сәгать тә таптым. Гүя ул ачы хәсрәтле минутларны санаган-санаган да, шатлыкны “йөрәге күтәрмичә” туктап калган. Музейдагы һәр экспонатка тирән мәгънә салынган. Ветераннарыбызның күкрәген бизәгән орден-медальләр, солдат киемнәре, кыю якташларыбызның фотосурәтләре - бар да яшьләргә батырлык үрнәге булып тора, - ди музей директоры Рәмис Ногманов. Шулай ук Апас урта мәктәбендә урнашкан “Батырлык” музее да, “Сәләт” балалар иҗат үзәгендә урын алган “Сугышчан Дан” музее да үткәннәрнең кайтавазы булып, үткән белән бүгенгегә күпер сала. 

        Район үзәгенең кыл уртасына урнашкан Батырлар Мемориаль комплексы яныннан да тыныч кына үтеп китеп булмый. Биредә ут эчендә ятып калган һәм сугышта алган яралардан вафат булган 11 мең 202 райондашыбызның исеме мәрмәр ташка уеп язылган. Мин дә батырлар арасыннан ике бабамның исемен эзләп таптым. Комплекста шулай ук Советлар Союзы Геройлары исеменә лаек булган якташларыбыз Дмитрий Горбунов, Рем Абзалов, Салават Кәримов, Андрей Кошкин, Иван Федоров, Михаил Кузьмин исемнәре дә мәңгелештерелгән. Әфганстан һәм Чечняда кайнар нокталарда хәрби бурычын үтәгәндә һәлак булган алты егеткә дә истәлек такталары куелган. Бирегә килүчеләрнең ни өчен моңсуланып калуы һәркемгә аңлашыла. Быел Мемориаль Комплекс янында дәһшәтле еллар ялкыны кебек кып-кызыл ләлә чәчәкләре атты. Алар комачтай янып, батырларга дан җырлыйлар сыман. Без – 5 сыйныф укучылары әлеге чәчәкләргә һәркөн саен кич белән барып сулар сибәбез. Изге эшкә өлеш кертүебезгә без бик шат. 

        Райондагы күп кенә тантаналар Мемориаль комплекс яныннан, батырлар истәлегенә чәчәкләр, веноклар салудан башлана. 9 Май – Бөек Җиңүнең 69 еллыгы уңаеннан узган чарада без дә катнаштык һәм Мәңгелек ут янына үз кулларыбыз белән ясаган венок куйдык. Шулчак салют һәм залп атылды. Тыныч күк йөзе астында яңгыраган ату һәм салют тавышы да күңелләргә шом салды, кечкенә балалар әниләренең итәгенә барып сарылды, юктан гына көйсезләнә, елый башлады. Шул вакытта һәркемнең күңеленә бер уй йөгерде: сугышлар гына кабатланмасын, дөнья-йортларыбыз гына имин булсын!

Фоторепортаж

Патриотик   тәрбия балалар бакчасыннан башлана. 

Күкләребез аяз, илләребез тыныч булсын!
Апас туган якны өйрәнү музеенда узган чаралар:

Алтын туйга житкән парларның оныкларга әйтер сүзләре бар.

Туганлык каберлекләреннән алынган туфраклар Апас җирендә үз урынын ала. Туфрак салу эшендә яшь буын да катнаша.
